Уәлисіз (қамқоршысыз) неке жоқ
Аса қамқор, ерекше мейірімді Аллаһтың атымен!
Құран, Сүннет және көпшілік ғалымдардың пірікі бойынша, уәлисіз қиылған неке – жарамсыз. Ал қамқошының (уәлидің) келісімі неке дұрыстығының шарты болып табылмайды деген пікірге келер болсақ, онда ол – ханафи мазһабындағы кең тараған пікір. Адайда бұл – қате пікір, әрі ол Құран аяттарына, сенімді хадистерге және сахабалардың сөздеріне қайшы келеді. Бұдан бөлек, өзінің «Шарх ма`ани әл-асар» (2/4) атты кітабында имам әт-Тахауи ханафи мазхабының Әбу Юсуф, Мухаммад ибн әл-Хасан секілді имамдары қамқоршының келісімінсіз қиылған неке есептелмейді деп санағанын жеткізеді. 
Уәли некенің шарты болып табылатындығына дәлелдер:
Аллаһ Тағала былай деді: «Әйелдерді мүшриктерге, олар (мүшриктер) иман келтірмейінше, үйлендірмеңдер». (Бақара 221) 
Бұл аят әйелдерді ұзататын еркектер екеніне дәлел болып табылады. Өйткені Аллаһ сөздерін еркектерге бағыттады, әйелдерге: «Кәпірлерге күйеуге шықпаңдар!», - деп айтапаған.
Хафиз ибн Касир, бұл аятты түсіндіре келе: «Иман келтірген әйелдерді көпқұдайшыларға ұзатпаңдар!», - деді. (Қараңыз «Тафсир Ибн Касир» 1/377)
Имам әл Қуртуби айтқан: «Бұл аятта уәлисіз неке жоқтығына тікелей дәлел бар!» («Тафсир әл-Қуртуби» 4/49)
Тағы да Аллаһ былай деді: «Оларға жанұяларының рұқсатымен үйленіңдер» (Ниса 25).
Имам әл-Бағауи айтқан: “«Оларға үйленіңдер», яғни күңдерге, «жанұяларының рұқсатымен», яғни қамқоршыларының рұқсатымен“. (Қараңыз «Тафсир аль-Бағауи» 1/416).
Аллаһтың Елшісі (оған Аллаһтың игілігі мен сәлемі болсын) ешқандай ерекше ескеретін жағдай келтірместен: «Уәлисіз неке жоқ!» - деген (Әбу Дәуд, Ахмад, Ибн Маджаһ. Қараңыз «Сахих әл-джами’» 7555).
Имамдар бұл хадистің сенімділігіне бірауыздан келіскен. Ахмад, Яхия ибн Ма`ин және әл-Бухари сияқты имамдардың бұл хадисті сахих деп атағанының өзі жеткілікті. Сондай-ақ бұл хадис мутауатир (көптеген жолмен келген хадистер) тобына жатады.
Аллаһтың елшісі (оған Аллаһтың игілігі мен сәлемі болсын) тағы былай деген: «Бір әйел басқа әйелді және өз-өзін күйеуге шығармайды», ал бұл сөздерді жеткізіп жатқан Әбу Хурайра: «Өз-өзін ұзатқан әрбір әйел зинақор болып табылады!», - деп қосқан (Ибн Маджаһ 1882, әд-Дарақутни 3/227. Хадистің сенімділігін имам Әбу Иса әт-Тирмизи, хафиз Ибн әл-Қаттан, имам Ибн Дақиқул-Идд, хафиз Ибн Хаджар және шейх әл-Әлбани растаған).

Аллаһтың Елшісі тағы да: «Уәлидің рұқсатынсыз куейге шыққан кез келген әйелдің некесі есептелмейді, некесі есептелмейді, некесі есептелмейді!» (Әбу Дауд 2083, әт-Тирмизи 1/209. Хадистің сахихтығын имам Ибн Ма’ин, имам Әбу ‘Ауана, имам Ибн әл-Джаузи мен шейх әл-Әлбани растаған. Қараңыз «әл-Ируа» 1840).
Ма`қаль ибн Ясар былай деп баяндаған: «Бір кездері мен өз әпкемді (немесе қарындасымды) бір кісіге ұзатқан едім, біраз уақыттан кейін ол онымен ажырасып кетті. Ал `идда мерзімі өткен соң, ол қайтадан үйлену үшін рұқсат сұрап келді, бірақ мен оған: «Мен оны саған күйеуге бердім, оны сенің әйелің болсын дедім әрі құрмет көрсеткен едім, сен болсаң оған талақ бердің де, енді қайта үйленуге рұқсат сұрап жатырсың! Жоқ, Аллаһпен ант етейін, ол саған ешқашан қайта оралмайды!», - деп айттым. Алайда ол адам жаман емес еді, оған қоса әйел де оған қайтқысы келді. Ал сосын Аллаһ «оларға кедергі жасамаңдар» деген аят түсірді. Сонда мен былай дедім: «Уа, Аллаһтың елшісі, мен осыны дәл қазір орындаймын!». Бұл хадистің жеткізушісі: «Ол өз әпкесін (н/е қарындасын) оған қайта күйеуге шығарды», - деді (Бухари 5130).
Имам әл-Бағауи айтқан: «Неке тек қана қамқоршының келісімімен ғана есептелетініне осы хадисте нұсқау бар. Егер де бұл әйел өзі-ақ күйеуге шыға алғанда, онда ол бауырының келісімін күтпейтін еді!» («Шарху-Ссунна» 9/45).

Имам әл-Бағауи сондай-ақ: «(Неке қиылғанда) қамқоршының қажет екендігі туралы хадис мәтіндері жалпы болып табылады. Олар ешқандай шек қоймайды және ешқандай нақтылау жасамайды» («Шарху-Ссунна» 9/42), - деді.
Хафиз ибн Хаджар жазған: «Ибн әл-Мунзир бұл мәселеде (яғни уәлидің керек екенінде) сахабалар арасында ешқандай келіспеушілікті білмейтінін айтқан!» («Фатх әл-Бари» 9/187).
Хафиз ибн `Абдул-Барр былай деген: «Құран мен Сүннеттен уәлисіз неке жоқ екенін көреміз, сондықтан бұған қарама-қайшы нәрсенің еш мәнісі жоқ!» («ат-Тамхид» 19/90).
Уәлисіз тұрмысқа шығуға болады деген осындай қате пікірдің есіктерінің ашылуы көптеген зиян мен арсыздыққа себеп болды. Бірақ қамқоршысыз неке – жарамсыз әрі бұл зина болып табылады ғой! Аллаһ бізді бұдан сақтасын!
Уәли (қамқоршы) деген кім?
Уәли жайында айтар болсақ, онда бұл – әйелдің әкесі, сосын атасы (әкесінің әкесі), сосын әкесінің бауырлары, сосын өзінің (әйелдің) ержеткен ұлдары, аға-інілері және т.б.
Имам ибн Хазм айтқан: «Әйел қыз болса да, қыздығынан айырылған болса да, қамқоршысының рұқсатынсыз күйеуге шыға алмайды. Ал оның қамқоршылары бұл – оның әкесі, бауырлары, атасы, көкелері (әкесінің бауырлары), көкелерінің балалары. Бірақ оны алдымен жақын болған кісі ұзатады (яғни бірінші – әкесі, ол болмаса – атасы, ол болмаса –  бауыры және с.с.). Ал әйелдің баласы оған уәли болып табылмайды» («әл-Мухалля» 9/451).
Алайда бұл (яғни ержеткен баласы) уали бола алмайды деген пікірде келісім жоқ. Баласы өз анасын күйеуге шығара алады ма деген мәселеде ғалымдардың арасында ержеткен бала анасын күйеуге бере алады деген шариғи тұрғыдан негізделген салмақты пікір де  бар.

Имам әл-Мауарди айтқан: «Неке қиылғанда, әйелдің қамқоршысы ретінде оның әкесі, кейін әкесінің әкесі (атасы), кейін оның бауыры, кейін баласы бола алады» («әл-Иқна’» 1/124).
Имам әл-Байхақи өзінің хадис жинағында тарауларының бірін былай атаған: «Кәпір мұсылман әйелге уәли бола алмайтындығы туралы тарау» (Қараңыз . «Сунан әл-кубра» 7/139).
Әйелдің қамқоршысы болмаса, не істеу керек?!
Пайғамбарымыз (оған Аллаһтың игілігі мен сәлемі болсын): «Уәлиі жоқтың уәлиі - мұсылмандар басшысы!», - деді (Ибн Маджаһ 1880, Ибн Әбу Шайба 2/372. Шейх әл-Әлбани хадисті хасан деп атаған).
Ал егер әйел кәпірлер елінде өмір сүрсе, не істеу керек?!
Имам Ибн Қудама былай деді: «Егер әйелде қамқоршысы жоқ болса, әрі бұл мекенде мұсылмандар басшысы да болмаса, онда оның келісімімен оны лайықты адам ұзатады». («әл-Муғни» 9/362).
Ал шейхуль-Ислам ибн Тәймийя айтқандай, егер әйелдің уәлиі болмаса, онда оны беделі бар адамның біреуі күйеуге шығарады («әл-Ихтиярат» 350).
Яғни, сол мекендегі барлығы сұрақтарымен баратын, ең білімді кісі немесе ауыл биі және т.с.с.
Аллаһ жақсырақ біледі!
